
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Не та цапля

	УРЬДЫН ЦАХЛАЙ БИШ ШҮҮ

	Одоо би тэтгэвэр аваад гэртээ сууж байна. 

	— Нас чинь ахиж, та одоо гэртээ байж үз. Гэр дүүрэн ачтай боллоо. Насаар ахмад нь дайн гэгчийг үзээд ирлээ. Хүнд, өвгөн аав гэж байдгийг балчир нялх нь ч гэсэн үзэг дээ гэж хөвгүүд минь шахаж шаарддаг болов. 

	Намайгаа дийлсэн юм. Би гэртээ сууж ач нараа асарч байна. Үзсэн харснаа тэдэндээ ярьж, зааж зурж сууна. Заримдаа ач нар минь үерхдэг найзуудаа дагуулаад тасалгаанд хүүхэд шавчихна. Надад зугаатай, тэдэнд ч хэрэгтэй юм гэж би боддог. Гэсэн ч заводод очмоор санагдах юм. Заводын ажлыг одоо яаж удирдаж байгаа бол гэж байн байн очиж үзэхэд биед хөнгөн, ажил ч бүтэмжтэй урагштай байх болжээ. Хэрэгцээ гарвал би ч гэсэн хэрэг болж мэдмээр санагдах юм. Өрөөсөн хөлийг минь колчакийнхан эрэмдэглэж, гүйцэд тэнийхгүй болгосон ч гэсэн миний хийдэг ажилд саад болж чадаагүй билээ. Нүдний хараа больсон боловч юм үзэхүйц, гарын тамир хариагүй хэвээр байна. Хар багаасаа заводод ажил хийсэн болохоор туршлагагүйднэ гэж яаж байх билээ. 

	Намайг бага байхад манайд үхэл хагацлын гай зовлон тохиолдсон юм. Аав минь булын хооронд гараа хавчуулж, түүнээсээ болж өвчлөөд ануухандаа нас болсон билээ. Өвгөн аав бид хоёр тэр айлыг тордож авч явсан. Цаана нь байгаа хүн гэвэл ээж, эмгэн эх, дөрвөн бүсгүй хүүхдийн нэг нь л надаас эгч бусад нь юү ч мэдэхгүй нялх байлаа. Тэр үед өвгөн аав минь нас дээр гарсан байв. Урьд аавтай хамт механикийн цехэд ажил хийж, гэрээрээ цоож түлхүүр, цаг засах зэрэг аар саар юм оролддог байсан юм. Эцэг чинь өвчнөөр үхсэн болохоос эрэмдэг болж үхсэн биш гэсэн шалтаг заагаад заводын дарга бидэнд тэтгэвэр олгосонгүй. Насанд хүрээгүй намайг механикийн цехэд дагалднаар авч, гайгүй хөнгөлөлт үзүүлэх нь энэ. Хэрэв заводын байцаагч насыг чинь асуувал арван гурав хүрсэн гэж хэлээрэй гэж захиад:

	— Хүү чинь слесарь болж чадвал тэтгэвэр болох нь тэр, цаагуур наагуур заалдана гэвэл харин муу юм болно шүү гэж ээжид хэлсэн. 

	Ийнхүү арван настайдаа би механикийн цех рүү гүйдэг болсон билээ. Одоо завод өргөжиж тэлсэн ч нүүгээд явчхаагүй болохоор хоёр хөл минь тийшээ өөрийн эрхгүй тэмүүлдэг юм. Би Игнатий Васильич Ширыкалов гэдэг хүнд шавь орлоо. Тэр хүн талийгаач аавын найз байсан болохоор намайг өрөвдөө биз, юм сайн зааж сургасан даа. Өөр хүүхэд зүдэрч юм сурдаг байж билээ. Би юм гомдолгүй сурсан хүн. Нарийн чанд дэглэмтэй, буруу хийсэн юмыг засуулах буюу эсвэл дахин шинээр хийлгэж, гологдол ер гаргуулдаггүй байлаа. Аашилж зандарч, цохиод авна гэж байхгүй, яаж хийхийг зааж өгдөг хүн байв. Би өнчин ядуу хүн болохоор ор нэр зүүлгүй, хийж суръя гэж үнэхээр мэрийдэг байв. «Хүү минь сайн сурч аваарай!» гэж ээж минь ч захидаг байж билээ. Чамд хэрэг болно гэж өвгөн аар саар засварынхаа урыг зааж өгсөн юм. Өвгөн аавын минь нүдний хараа больж жижигхэн пүрш, эрэгтэй хадаас, араатай дугуйг олоод өгөх нүдтэй хүүхэд хэрэгтэй байжээ. Энэ яг надад таарсан ажил байлаа. Ингэж би хоёр ажил зэрэг сурч эхэлсэн юм. 

	— Энэ хүү овоо юм сурч байна. Сайн слесарь хүнээс дутуугүй сурчээ гэж Игнатий Васильич намайг магтах боллоо. 

	Заримдаа тоглоом хийж:

	— Нас балчир ч гэсэн туршлагатай слесарь хүн болжээ гэж хэлдэг сэн. 

	Одоо энэ хүүг слесарь болгож дэвшүүлэх цаг нь болжээ гэж Игнатий Васильич гуай харгалзагчаас гуйдаг болсон юм. 

	Тэр үед Хумст гэдэг өвгөн механикийн цехийн харгалзагч байлаа. Гүндүүгүй царай гаргаж байвч хүнд өш хонзон санадаг, ая нь таарвал яаж ч хорлохоос буцдаггүй өвгөн билээ. 

	— Тэр хүүг өрөвдөөд дагалдан сурагчаар авсан юм. Слесарь ч болох өдий байна гээд анхандаа халгаадаггүй байлаа. 

	— Хугацаагаар биш, яаж сурснаар нь үнэлдэг юм. Хийсэн юмыг нь үз л дээ! Бусдын хийснээс юугаар дор байна вэ? гэж Игнатий Васильич дахин дахин үглэж гуйна. 

	— Чи хийгээд өг өө биз. Осипийн зүү орох зайгүй найз нь байсан шүү. Тэгээд л хүүг нь юу юуны тухад хүрээгүй байхад слесарь болгож дэвшүүлэх гэж ядаад байгаа биз дээ. 

	— Өөрөө шалгаад үз. Тун ховор гярхай нүдтэй, эвлэг гартай хүүхэд шүү. 

	— Чиний шавь нар сүмийн хонхон дээр суугаа ялаа олж хардаг байтлаа хамрынхаа дор байгаа юмыг олж хардаггүй шүү дээ. Муруй саруй цавчиж байсан цаг саяхан биш үү. 

	— Тэр үеэс хойш хагас жил илүү хугацаа өнгөрлөө. Тиймхэн юмыг мартвал зохино. Чиний мэдлийн хэрэг ээ. Гэвч туршлагатай слесариас дутуугүй сурсан хүнийг өдий болтол дагалдан сурагч хэвээр байлгах буруу шүү гэж Игнатий Васильич хэлэв. 

	Хумст үзтэл уур нь хүрч:

	— Үнэхээр тийм юм бол шалгаад өгье л дээ гэж хэлээд над руу эргэж: — Чи далан дээр тавих дэглий шувууг хоёр тал нийлүүлж хийгээд өгөөрэй. Хэмжээг мэднэ биз, одоо очиж төмрөө ав. Тийм ч хэцүү юм биш, нөгөөдөр гүйцээсэн байгаарай гэв. 

	Төвөгтэй ажил биш гэж Хумст үнэн үг хэлжээ. Гагцхүү хоёр талыг барих нь хэцүү байлаа. Хичээхгүй, ор нэр болговол, Хумст үзээд:

	— Иймхэн юмыг олигтой хийж чаддаггүй ямар слесарь хүн байдаг юм! гэнэ. 

	Гараа гаргаад олигтойхон хийвэл, ажилчид:

	— Эздийг зулгуйддаг энэ хүүг харав уу? Ийм хүнээр гав дөнгө хийлгэвэл харахад аятайхан байг гэж цэцгэн хээ сийлнэ байх шүү гэж зэмлэнэ. 

	Манай нутгийн таван заводын ажилчид яагаад дэглий шувуунд дургүй байсны учрыг би одоо болтол бодоод олддоггүй юм. Урьдын цагт хүүхэд багачууд хүртэл:

	 

	Төмөр дэглийн царай харж амь зууна гэдэг 

	Тун ч зовлонтой байна шүү, та минь... 

	 

	гэж гудамжаар дуулж явдаг байжээ. 

	Дээр үед заводын эзэд өөрийн хийсэн эдлэл дээр онцгой тамга тэмдэг дардаг заншилтай байв. Нэг эзэн булга, нөгөө нь бүргэдээс аваад санаандаа орсон тэмдэг тавина. Манай эндхийн таван заводын эзэн дэглий шувуугаар тамга хийжээ. Яагаад тийм сүр сүлдгүй шувууг хүндэлж, тамган дээрээ зурсны учрыг би мэдэхгүй юм. Харин энийг их ухаантай хийсэн эд гэж өвгөчүүлийнхээ ярьж байсныг дуулсан билээ. «Миний заводын дэвсгэр нутаг ховор ан гөрөөсөөр элбэг, Уулсын оргилоор бүргэд шувуу элэн халин нисэж байдаг» гэж зарим заводын эзэд сайрхах дуртай байсан гэлцдэг. Манай эндхийн заводын эзэн: «Миний заводын хавь гэж намгаас өөр юу ч байхгүй яачихсан газар вэ! Дэглийгээс өөр шувуу ч үзэгдэхгүй, тун урамгүй юм» гэж цаадуулдаа зориуд хэлдэг байжээ. Харин орон гэртээ, заводод байхдаа дэглий шувууг өндөрт өргөн магтдаг байсан юм. 

	— Миний заводын дэглийг ямар ч бүргэдээс өндөрт элэн халин нисэж, булга минжийг шумбан дайрч тонших чадалтай болгох хэрэгтэй гэж ярина. 

	Тэр үеэс эхлэн заводын тойрог даяар эзэд дэглий шувууг их хүндэлдэг болсон юм. Хожим нь завод өөр эздийн мэдэлд шилжиж, дарга нар, дүрэм горим өөрчлөгдсөн боловч дэглий шувуу урьдын адил хүчтэй хэвээр үлдсэн юм. 

	Шувуунд дуртай нэгэн баян хүн заводын сүүлчийн эзэн болж, дэглий шувууг төмрөөр хийлгэж энд тэндгүй хадсан бөгөөд унаатай, явган явсан ч заводын төмөр дэглий нүдэнд харагдахгүй газар үгүй болжээ. Төмөр шувууг эвдэж, авч хаяхад эзэн хагартлаа уурсаж, шүлсээ үсчүүлэн:

	— Дэглий шувуу хэрэгтэй тэмдэг шүү. Хайрлаж хамгаалж байх хэрэгтэй. Хэрэв манай дэглий худалдан авагчдын дунд нэр хүндтэй байж чадвал бид бүгдэд ачтай тустай. Дэглий шувууны нэр хүндийг унагавал заводыг хаахаас өөр арга байхгүй. Ийм чухал тэмдгийг төмөр дээр тун болгоомжтой тавих хэрэгтэй гэж ойр дотнынхоо зарц нарт ярьдаг байжээ. Энэ нь эзэн хэчнээн аягүйцэж, юу гэж захисныг цааш нь дамжуулж яриг гэсэн хэрэг байлаа. 

	Цехийн дарга нар эзний зарлигийг дагаж, тамга тэмдэг дарахдаа өө сэв эрдэг болжээ. Төмрийг хөрөхөөс нь өмнө тамга дардаг байсан учир эргүүлж үзэхэд тохиромжгүй, таамгаар дарах хэрэг тохиолдох бөгөөд алдаж онох явдал цөөнгүй гарна. Гөлмөн төмөр дээр тамганы алхаар цохиход жишүү, язарсан газар буюу өөр ямар нэг өө сэв байхыг цехийн дарга хэдийнээ мэдчихээд:

	— Энэ хэсгийг огтолж хая. Дэглий шувууны зурагтай тамгыг ийм гологдолтой төмөр дээр дарж болохгүй гэдгийг та нар мэднэ шүү дээ. Үүнээс чинь болоод заводод гарз хохирол учирч болно. Ийм гологдол бидэнд атаархдаг хүмүүсийн гарт орвол цаадуул чинь Нижегородын үзэсгэлэнд тавьж, ийм л хэрэггүй юман дээр тамгаа дардаг улс даа, дэглий шувууны зурагтай тамга дарсан төмрийг авч болохгүй гэх болно шүү гэж хэлдэг байсан ажээ. 

	Тэгээд тэр хүнийг хоёр гурван цагаар илүү ажил хийлгэх буюу эсвэл торгоно. Иймд тэр ажилчин дэглий шувуунд яагаад ч дуртай байхгүй нь мэдээж бөгөөд бусад ажилчинд ч гэсэн хоёр толгойт бүргэдээс дор ад болсон байж мэдэх билээ. Тэр үед хоёр толгойт бүргэд бас л дээгүүр халин нисдэг хэвээрээ, хүмүүс тэр бүр түүнийг ажиглаж харж чадахгүй байжээ. Гэтэл энэ дэглий дор сууж байвч, "чи хэчнээн хичээж зүтгээд өөрт чинь, заводод ч хэрэг болохгүй, гагцхүү эзэнд л ашиг орох бөгөөд бас л юм бололгүй үрэгдэнэ" гэдгийг ажилчин бүрд ойлгуулж байгаа юм. Хамгийн сайн ажил хийсэн хүн жилд гурван зуу, сайндаа л дөрвөн зуун рубль авч байна. Том дарга нараас бусад албан хаагчид нэг их хөлс өгөхгүй хэр нь заводын эзэн жил бүр хоёр зуун тавин мянган рубль олж байна. Энэ чинь тэр цагтаа учиртай их мөнгө шүү! Ганц ч суурь машин авч тавьсангүй! Өвөг дээдсийнх нь үед ямар л байсан бүх юм одоо яг хэвээрээ, дэглий шувуу ч янзаараа л байна. 

	Энэ дэглий шувуу ажилчин хүний хувьд хамгийн эмзэг газар торсон өргөс мэт байсан нь илэрхий. Дэглий шувуу хүмүүсийн санаанаас гарах аргагүй болсон боловч нимгэн төмрөөр хийж контор агуулахын дэргэд, далангийн дээр, хүдэр, түлээ нүүрсний хашаан дээр байтугай харуул манааны шовгор дээр газар сайгүй хаддаг байж билээ. Заводын дарга нар тэр шувуугаар ажилчдын хор шарыг малтаж даажигнаж байгаа мэт ажээ. Нас ахимаг ажилчид ая эв нь таарвал ёрын тэр тэмдгийг хэмхэлж, авч хаядаг болов. Хүүхдийн хувьд ярихын хэрэг юу байх вэ. Дэглий шувууг эзний тэмдэг гэж хүүхэд бүр хар багаасаа мэддэг байв. Шувууны хүзүүг хуга цохиход ч эх эцэг нь зэмлэдэггүй байлаа. Мэдэгдвэл харин томчуулд нь муу юм болдог байсан учир баригдахгүйг л хичээнэ. Дор хадсан дэглийг даруй мод, чулуугаар хэмх дохино. 

	Дэглий шувууг нимгэн төмрөөр хоёр тал буюу өрөөсөн хоёр янзаар хийдэг байв. Өрөөсөн тал хийснийг хананд хаддаг байсан бөгөөд шавар шавхай цацна уу гэхээс хэмх цохиж унагах арга байгаагүй. Хоёр тал нийлүүлж хийсэн дэглий дийлэнх бөгөөд түүнийг мөн л нимгэн төмрөөр ухаж хийж нийлүүлээд, тулгуур бүхий гол төмөрт бэхэлж тогтооно. Тулгуураар нь байшингийн дээвэр, хаалган дээр эрэгдэж тогтоох буюу эсвэл хадсан байдаг юм. Голыг бүдүүн бөөрөнхий төмрөөр хийж, шувууны өрөөсөн хөлийн дотуур дээш гаргаж нуруун дээр нь гогцоо гаргаж эргүүлнэ. Энэ л хамгийн бөх газар нь бөгөөд толгой, сүүл, өргөсөн хөл нь чулуугаар онож сайн цохивол амархан мурийна. Хоёр тал хийж хавсраад нимгэн төмрөөр түдүүл тавьж тогтооно. 

	Тэр дэглий шувуу гол төмөр дээрээ эргэлддэг байсан юм. Ийм байг онож цохивол жаал хүүхдүүдэд их зугаатай тул тэд хоншоорыг нь мурийтал, сүүлийг нь махийтал, өргөсөн хөлийг нь онож хуга цохихыг хичээнэ. Шувууг онож цохиод эргэлдүүлж чадвал тэд их баяр хөөр болно. Ийнхүү оролдсоор байгаад хоёр хэсэг болгон унагааж орхино. Манаач нар, эцэг эхэд чинь хэлнэ хэмээн сүрдүүлж хөөж туух боловч барья гэж нэг их шамддаггүй байсан юм. Манаач өвгөчүүл бага байхдаа бас л ингэж дүрсгүйтэж явсан болохоор:

	— Энэ олон хүүхдийг чинь алийг нь гэж мэдэх вэ дээ! Эцгийг нь таталж чангаамаар байгаа юм. Гэтэл тэдний, эдний хүүхэд гэдгийг яаж таних вэ дээ! гэж өвөг дээдсийнхээ адил дарга нарт шалтаг зааж өнгөрөөнө. 

	Эзэнд хов зөөдөг амьтдын зарим нь тэр жаалууд хэний хүүхэд болохыг таньчихдаг байв. Тэгэхэд тэр хүүхдийн гэрийнхэнд гай зовлон учирна. Төмөр зөөдөг хүмүүсийг хүртэл ажил хийлгэхээс татгалзаж, заводын ажилчин байвал ажлаас нь гаргана. 

	Хажуугийнхаа айлын хүүхдийг танихгүй, мэдэхгүй гэдэг чинь юу гэсэн үг вэ! Чиний ач турсага чинь хамгийн түрүүнд эхэлж чулуугаар шидсэн шүү дээ гэж хэлээд манаач өвгөнийг хүртэл хөөчихнө. 

	Хумст, дэглий шувуунд хүмүүсийн дургүйг мэддэг тул түүгээр хүмүүсийг хавчина. Дагалдан сурагчдыг слесарь болгож дэвшүүлэхдээ дэглий шувууг хоёр талаар нийлүүлэн хийлгэж сорьдог байлаа. Хүн бүр өөрийн талынхаар зэмлүүлэхгүй юм сан гэж хичээдэг учраас хайнгууд хийж өгнө. Хумст үзээд:

	— Чамайг слесарь болгож дэвшүүлэх яагаа ч үгүй байна. Хэдэн жилдээ дагалдан сурах хэрэгтэй гэж хэлнэ. 

	Би тэр шувуунаас болж хэдэн жил дагалдан хэвээр явлаа. Хэрэв нэгэн учрал тохиолдоогүй бол Хумст намайг хэдэн жил ч дагалднаар барих байсан билээ. 

	Заводын эзэн, заводын ажилд огт хавьтдаггүй, зөвхөн мөнгөө авчхаад л шувуу маллаж явдаг сонин хүн байсан гэж би ярьсан билээ. Шувуудын амьдрал, ямар шувуу ямар өндөг гаргадаг, дэгдээхэйгээ яаж өсгөж, юунд сургадаг зэргийг сонирхож ажигладаг хүн байв. Шинжлэн судалж байна гэж хэлэхэд ч хэцүү, зүгээр зугаагаа гаргаж байна гэхэд ч хэцүү тийм ажил хөөцөлддөг эзэн янз бүрийн багажтай байжээ. Нэг тийм жижигхэн багажийг засварын газар авчраад хэн үүнийг засаж чадах вэ? гэж биднээс асуув. Дархнууд үзээд:

	— Бидний хийж чадах ажил биш байна. Хот орж цагчинд үзүүл, эсвэл Куземкад өг. Куземка л ийм нарийн ширийн юм засаж мэднэ. Өвгөн аавынх нь хэрэглэж байсан багаж ч бий байх гэж хэлээд тэд авсангүй. 

	Хумст, яая даа гэсэн байртай эргэлзэж байснаа надад өгөөд:

	— Мэддэг чаддаг юм бол чи үүнийг оролдож үзээч гэлээ. 

	Би тэр багажийг яаралгүй эргүүлж тойруулж үзээд дамжуулагчийн түлхэгч нь мурийж, түлхэгчийг бэхэлсэн дугуйг эргүүлдэг бяцхан араа нь суларсан байсныг мэдлээ. Ялимгүй юм байна. засаж чадна гэж бодсон боловч хэлсэнгүй, харин:

	— Гэртээ аваачихыг болгоовол оролдож үзье. Энд бол чадахгүй, гэртээ нарийн юм оролдвол надад дээр байдаг гэж би хэллээ. 

	Хумст тээнэгэлзэж байснаа:

	— Гэртээ аваад харь. Эвдсэн байвал ажлаас чинь хөөнө гэж мэдээрэй гэж надад өглөө. Би тэр багажийг гэртээ аваачиж засав. Түүнээс хойш Игнатий Васильич:

	— Энэ хүүг одоо слесарь болгож дэвшүүлэх цаг болжээ. Хичээнгүй хүүхэд шүү. Шөнөжин сууж байгаад санасандаа хүрч, багажийг чинь засаад өглөө гэж Хумстыг шалж хоргоох болсон билээ. 

	Тэр өвгөн, Хумстын аясыг нь тааруулж гуйжээ. 

	— За яах вэ, дэвшүүлье дээ. Биднийг түшсэн хүн хэзээд алзахгүй шүү гэж тэр хэлсэн юм. 

	Төдхөн намайг слесарь гэж тооцох болж, бас нарийн багаж зассаны хөлсөнд нэг рубль өгч билээ. Энэ шагнал засварын ажилчдын санаанаас удтал гараагүй юм.

	— Куземкийг хар, та нар, амны нь салиа арилаагүй шахуу байж, нарийн багаж засаж өглөө. Түүнд слесарь хүний хөлс төлж, бас тусгайд нь шагналаа. Хичээж зүтгэсэн хүн ийм л байдаг юм даа! гэж Хумст байн байн хэлдэг байв. 

	— Та минь хичээж үз! Гар таталгүй рублиэр шагнаж шүү! гэсэн үг ажилчдын дунд гарсан билээ. 

	Би ингэж л явж заводын тэр улигт дэглий шувууны давааг давсан хүн дээ. Үүнийг хэзээ ч мартах аргагүй юм. Мөн ч тамаа үзсэн дээ. Хумст тэр төмөр шувуугаар надад хэдэн жил хориг тавьсан юм. Тэр төмөр дэглий заводын эздэд ямар хэрэгтэй байсан бол гэж бодоод гайхдаг юм. Хийсэн эдээ тэмдэглэдэг тамга байсан нь ойлгомжтой. Завод тамгагүй байж яаж болох вэ. Гэтэл тэр шувуунд ажилчдын дургүйг мэдсээр байж түүнийг юунд бурхан шиг энд тэндгүй хаддаг байсан юм бол оо? Ард олны тэвчээр алдуулах гэж зориуд тавьдаг байсан юм болов уу? Тооцоолж үзэхэд, тэр шувууг төмрөөр хийж, газар сайгүй тавихад заводын дарга нарт багагүй гарз учирч байсан байх даа. Хийх төмөр үнэтэйгээс гадна ажилчдыг ажлаас хөндийрүүлж тэр шувууг хийлгэдэг байлаа. Хэмхэрсэн дэглий шувууг эрж, хэн эвдсэнийг олох гэж багагүй ажил болдог ч байлаа. 

	Нэг удаа би тэр төмөр дэглий шувууны тухай ач нартаа ярьсан билээ. Тэр үед ач хөвгүүдийн минь хамгийн ах Ваня манайд айлчилж ирээд байв. Ваня минь багадаа заводын төмөр дэглий шувууны тухай ярьсныг бишгүй л сонс оо биз. Ваня минь дайнд явж, дэслэгч цолтой болоод гурван одонтой эргэж ирсэн юм. Одоо хотын ойролцоо нэг том заводын угсрах цехэд ажил хийж байна. Эхнэр хүүхэдгүй, сургуулиа төгсөж байж гэрлэнэ гэж ярьдаг. Заводын төмөр шувуу юунд хэрэгтэй байсныг ач маань одоо л нэг ойлгов бололтой. 

	— Өвгөн аав аа, та бидний угсарч байгаа дэглий шувууг очиж үзмээр юм гэж хэлж билээ. 

	— Ямар дэглий вэ? Тэр шувуу одоо юунд хэрэгтэй юм бэ? гэж гайхаж асуухад, Ваня минь инээмсэглэж:

	— Хоёулаа явъя. Та очиж үзвэл, дэглий шувуу ямар хэрэгтэйг мэднэ. Миний бодоход төстэй юм шиг байна. Манай дэглий бас урт хөлтэй, тавхай нь далбагар өргөн болохоор намагтай газарт ч шигддэггүй. Явахдаа удаан, хөлөө зөөж гишгэдэггүй, харин суга таягтай хүн шиг ухас ухас гэж явдаг. Хүзүү нь урт, холоос харвал хошуугаараа газар сэндийлж дээш өргөж байгаа юм шиг бөгөөд олсноо залгичихдаггүй, заасан газарт авчирч асгадаг юм гэж ярилаа. 

	Ач хүүгээ тоглоом шоглоомоор ярьж байна гэгчийг мэдэвч ямаршуу юм байгаа юм бол гэж би хувьдаа их сонирхож байлаа. Би тэр завод дээр урьд нь очиж үзээгүй бөгөөд хуучны заводоос дээгүүр үнэлж магтаад байхаар нь ер нь очиж үзье гэж бодлоо. Заводоо хэт гайхаж байгаа бол хэлж сэнхрүүлж өгөх хэрэгтэй юм гэж бодсон билээ. Тэгээд бид заводын автобусаар явав. Ваня минь надад заводод орох зөвшөөрлийн бичгийг төдхөн олоод иржээ. Хотоос гарч хүүгийнхээ ажил хийдэг тэр заводын дэргэд ирэхэд асар том завод байна гэж бодогдов. Би хашаан дотор нь орж үзээд дээр үеийн заводтой үнэхээр жиших аргагүй юм гэдгийг мэдлээ. Зөвхөн ганц угсрах цехэд нь хуучны таван заводын бүх тоног төхөөрөмжийг авчирч тавихад цаана нь их зай үлдмээр харагдав. Цех дотуур машин явж болох бөгөөд ханын дагуу төмөр зам тавьжээ. Ийм л уудам цех дээ! Тийм том завод байна гэж миний санаанд байгаагүй юм. 

	Цех дотор урт төмөр хоолой харагдлаа. Ваня тэр хоолойг зааж:

	— Бид энэ хоолойгоор дэглий шувууныхаа хүзүүг хийх гэж байгаа юм. Ийм хоолой зургаан ширхэг орно гэж тайлбарлав. 

	Ингэж ярихад нь би үнэмшээгүй билээ. Дэмий юм ярьж байна гэж бодоод:

	— Та нар чинь ийм том юм угсарчхаад хожим цех дотроос яаж гаргах улс вэ? Болмооргүй л эд байна. Би ч бас энэ хэрийн юм мэднэ шүү гэж хэллээ. 

	— Газар дээр нь зөөж угсрах юм. Цехэд зөвхөн тохируулж байгаа нь энэ гэж Ваня хариулав. 

	Би үнэмшихгүй л байлаа. Ваня минь намайг хоёр давхартай төмөр цамхгийн дэргэд дагуулж очоод

	—  Эндээс тэр машиныг жолоодох юм гэлээ. Би харж харж, ухааныг нь олохгүй юм байна гэж үнэнээ хэлсэнд, Ваня намайг загварын цехэд дагуулж ороод:

	— Одоо эндээс бүх учрыг ойлгож авна та гэв. 

	Загварын цех дотуур явж үзлээ. Машины загварыг надад үзүүлж ярьж өгөв. Тэгэхэд л сая учрыг нь олж их хэмжээний газар шорооны ажилд хэрэглэх ухдаг машин юм гэдгийг мэдлээ. Өдөрт долоон мянган хүний хийх ажлыг амжуулдаг тэр машиныг зуугаадхан хүн ажиллуулдаг ажээ. 

	Энэ машин дэглий шувуутай төсөөр бага боловч Ваня минь түүнийг хуучны юмтай зөв л холбож ярьжээ. 

	Хуучин заводын дэглий шувууг зориуд хүний үйл там үзэх гэж хийсэн байхад харин энэ машин хүмүүсийг хүрз ёотуунаас салгаж, ажлыг нь хөнгөвчлөх бодолтой хийгдсэн юм. 

	Хожим нь би ийм машин үзсэнээ хүүхдүүдэд ярихдаа:

	— Юм бүхэн өөр болжээ. Дэглий шувуу хүртэл огт өөр болсон байна. Урьд заводын дэглий улс амьтанд уршиг тарьдаг байлаа. Нэг хэсэг нь төмөр дэглийг эвдэж хэмхчиж байхад, нөгөө нь засаж сэлбэж байдаг сан. Мянга мянган хүний ажил хийх ийм машиныг бүтээхэд та нарт хийх ажил олдохгүй болно гэж тоглоом шоглоомоор хэлэхэд хүүхдүүд инээлдэж:

	— Бид тэр машиныг жолоодож сураад, өөр юм шинээр бодож хийх болно. Бидэнд хийх ажил олдоно гэж хашхиралддаг байж билээ. 

	Нялх балчир хэр нь, хөдөлмөрч хүнд ажилгүй хоцоръё гэх бодол төрөхгүй гэдгийг мэдэж байх ажээ. Ажил хийхэд улам л хялбар дөхөм, тохиромжтой, хөгжилтэй болох бөгөөд хүн бүрд ажил мундахгүй олдох билээ. 

	 

	1950 он

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

